
Pushtipati Stuti Naradamunikrita

નારદમુનિકૃતા પુષ્ટિપતિસ્તુતિઃ

॥ શ્રીગણેશાય નમઃ॥
દેવર્ષય ઊચુઃ ।
જય દેવ ગણાધીશ જય વિઘ્નહરાવ્યય ।
જય પુષ્ટિપતે ઢુણ્ઢે જય સર્વેશ સત્તમ॥ ૧૭॥
જયાનન્ત ગુણાધાર જય સિદ્ધિપ્રદ પ્રભો ।
જય યોગેન યોગાત્મન્ જય શાન્તિપ્રદાયક॥ ૧૮॥
જય બ્રહ્મેશ સર્વજ્ઞ જય સર્વપ્રિયઙ્કર ।
જય સ્વાનન્દપસ્થાયિન્ જય વેદવિદાંવર॥ ૧૯॥
જય વેદાન્તવાદજ્ઞ જય વેદાન્તકારણ ।
જય બુદ્ધિધર પ્રાજ્ઞ જય સર્વામરપ્રિય॥ ૨૦॥
જય માયામયે ખેલિન્ જયાવ્યક્ત ગજાનન ।
જય લમ્બોદરઃ સાક્ષિન્ જય દુર્મતિનાશન॥ ૨૧॥
જયૈકદન્તહસ્તસ્ત્વં જયૈકરદધારક ।
જય યોગિહૃદિસ્થ ત્વં જય બ્રાહ્મણપૂજિત॥ ૨૨॥
જય કર્મ તપોરૂપ જય જ્ઞાનપ્રદાયક ।
જયામેય મહાભાગ જય પૂર્ણમનોરથ॥ ૨૩॥
જયાનન્દ ગણેશાન જય પાશાઙ્કુશપ્રિય ।
જય પર્શુધર ત્વં વૈ જય પાવનકારક॥ ૨૪॥
જય ભક્તાભયાધ્યક્ષ જય ભક્તમહાપ્રિય ।
જય ભક્તેશ વિઘ્નેશ જય નાથ મહોદર॥ ૨૫॥
નમો નમસ્તે ગણનાયકાય નમો નમસ્તે સકલાત્મકાય ।
નમો નમસ્તે ભવમોચનાય નમો નમસ્તેઽતિસુખપ્રદાય॥ ૨૬॥
ઇતિ સ્તુત્વા શ્રીગણાધીશં પ્રણેમુસ્તં મહામતે ।
ઉત્થાય નનૃતુઃ સર્વે હર્ષયુક્તાઃ સુરર્ષયઃ॥ ૨૭॥
તેષાં મહોત્સવં દૃષ્ટ્વા તાન્ જગાદ મહાપ્રભુઃ ।

નારદમુનિકૃતા પુષ્ટિપતિસ્તુતિઃ

પ્રસન્નાત્મા પુષ્ટિપતિર્ભક્તાન્ ભક્તપ્રિયઙ્કરઃ॥ ૨૮॥
(ફલશ્રુતિઃ)
પુષ્ટિપતિરુવાચ ।
ભવત્કૃતમિદં સ્તોત્રં યઃ પઠિષ્યતિ નિત્યશઃ ।
શ્રોષ્યતે સકલં તસ્ય જયરૂપં ભવિષ્યતિ॥ ૨૯॥
પઠનાચ્છ્રવણાદસ્ય  સર્વં જયતિ માનવઃ ।
અન્તે મદીયસાયુજ્યં પ્રાપ્નોત્યત્ર ન સંશયઃ॥ ૩૦॥
એવમુક્ત્વાન્તર્દધેઽસૌ પતિઃ પુષ્ટેર્ગણેશ્વરઃ ।
દેવાશ્ચ મુનયઃ સર્વે વિસ્મિતા અભવંસ્તદા॥ ૩૧॥
ઇતિ નારદમુનિકૃતા પુષ્ટિપતિસ્તુતિઃ સમ્પૂર્ણા॥
દ્વાદશસ્તોત્રં
-॥ મુદ્ગલપુરાણં દ્વિતીયઃ ખણ્ડઃ । અધ્યાયઃ ૬૫ । ૨.૬૫। ૧૭-૩૧॥
- .. mudgalapurANaM dvitIyaH khaNDaH . adhyAyaH 65 . 2.65. 17-31..

